
1. CONVOCATORIA 
Urbanidades constitúe o segundo volume da serie Prospectivas, o proxecto editorial co 

que a revista Obradoiro recupera a súa actividade cunha mirada orientada ao 
futuro do territorio galego.  

Tras o primeiro número adicado ás Paisaxes, centrado nas transformacións xeográficas, 
ecolóxicas e produtivas que están a redefinir a relación entre sociedade 
e territorio en Galicia, este segundo volume traslada a atención ás formas 
contemporáneas de urbanización e aos modos nos que habitamos, producimos, 
nos desprazamos e organizamos a vida colectiva.  

Urbanidades analiza Galicia como un territorio urbanizado e interroga as estruturas de 
asentamento que organizan esa xeografía, de vilas a sistemas metropolitanos e 
os espazos intermedios onde o urbano e o rural se mesturan, se superpoñen ou 
entran en tensión.  

Urbanidades identifica os retos aos que se enfrenta Galicia para articular un sistema 
urbano robusto no conxunto de Europa, e os valores únicos que este sistema 
achega a outros contextos. O conxunto dos traballos presentados ofrece un 
novo retrato urbano de Galicia.  

O obxectivo desta Open Call é seleccionar obras de arquitectura, urbanismo, e 
planeamento para a súa inclusión no próximo número de Obradoiro. Para iso, 
os traballos serán avaliados en función da súa relevancia e coherencia coa 
temática do número 36; Urbanidades. As obras seleccionadas formarán parte 
dun ou máis formatos nos que se articula a revista, que poden abranguer dende 
a súa edición impresa ata as súas plataformas dixitais.

Esta convocatoria está dirixida a obras construídas ou planeamento no territorio galego, 
sempre que fosen finalizadas entre o 1 de xaneiro de 2021 e o 1 de marzo de 
2026.

Desde a vivenda colectiva ata os modelos colaborativos de barrio e planeamento. 
Operacións de pequena escala ata grandes infraestruturas urbanas e 
equipamentos. Non pretenden ilustrar tendencias, senón mostrar como 
se están a ensaiar novos modos de habitar, convivir e construír cidade en 
contextos diversos. Entendidos como parte activa da investigación, os 
proxectos funcionan aquí como ferramentas para pensar o territorio e anticipar 
posibles futuros para as urbanidades galegas. 

Os traballos deberán ser presentados polos seus autores, seguindo as indicacións 
detalladas no apartado 5. Material a presentar. Só se admitirán aquelas 
propostas que se presenten dentro do prazo e no formato establecido. A 
data límite de envío de propostas remata o día 30 de abril de 2026. O envío da 
documentación realizarase a través dun formulario habilitado neste enlace. 

https://form.jotform.com/260781644909972

2. ANTECEDENTES
Desde a súa creación en 1978, a revista Obradoiro consolidouse como un referente 

esencial na difusión dos valores e contribucións da arquitectura á cultura, ao 
territorio e á sociedade galega. Ao longo da súa traxectoria, evoluiu en formatos 
e enfoques editoriais, abarcando dende o último cuarto do século XX ata a 
súa etapa máis recente, cos números 33 e 34, publicados entre 2008 e 2012. 
Durante este tempo, a revista serviu como un reflexo das inquietudes do ámbito 
arquitectónico galego, en estreita relación coa investigación, a docencia e os 
desafíos culturais e socioeconómicos de Galicia. Así, Obradoiro consolidouse 
como un elemento identitario e un testemuño clave para a comunidade 
arquitectónica galega.

O 7 de outubro de 2024, co obxectivo de reactivar a publicación, o Colexio Oficial 
de Arquitectos de Galicia convocou un concurso aberto para a dirección e 
redacción dos números 35, 36 e 37 de Obradoiro, correspondentes ao período 
2025-2027. Tras unha pausa de doce anos, o proxecto editorial Prospectivas, 
gañador do concurso, propón unha mirada orientada ao futuro, recuperando 
a identidade e o carácter transversal da revista. O seu propósito é afianzar 
Obradoiro como un canal de referencia na arquitectura, urbanismo e paisaxe 
tanto de Galicia como de fora de España.

3. PROSPECTIVAS
Prospectivas é un espazo para a reflexión e produción de coñecemento. En lugar de 

considerar a revista como un catálogo de proxectos, exploramos o significado 
pleno da palabra Obradoiro como un lugar de traballo, un punto de encontro de 
materiais diversos e de intercambio entre persoas, territorios e saberes.

Nesta etapa de Obradoiro exploraramos as Paisaxes, Urbanidades e Bens a través de 
tres liñas de acción que estruturarán o contido de cada número:

1.	 Traballos de Campo, incluíndo mapas, fotografías e reportaxes.
2.	 Conversas con actores relevantes na construción do país.
3.	 Ensaios como ferramenta crítica de reflexión.
4.	 Obras que poñan en valor a arquitectura galega recente.

Con esta pluralidade, buscamos cuestionar a idea dunha revista endogámica, limitada 
únicamente á profesión. Prospectivas está pensada para que o público en xeral 
coñeza as aportacións que o noso colectivo pode facer para afrontar os retos 
comúns. No contexto actual de incerteza climática, social e política, Obradoiro 
ten a oportunidade de consolidarse como un soporte cultural de referencia, 
desde o cal explorar os futuros do noso territorio.

A nova etapa de Obradoiro aspira a:

1.	 Estar orientada ao porvir e a intervir no debate público. Os tres números miran 
cara aos retos espaciais e sociais aos que se enfronta Galicia.

2.	 Xeración de coñecemento e traballo de campo. Prospectivas caracterízase 
por levar a cabo unha investigación específica para cada tema. O Obradoiro 
enténdese como un lugar de traballo e encontro de saberes.

3.	 Ser unha revista concebida como un conxunto temático. Os tres números 
buscan xerar un retrato vivo e amplo de Galicia. Representarán o conxunto das 
problemáticas sociais, espaciais e ecolóxicas que o noso país enfronta.

4.	 Revelar novas áreas para o exercicio da nosa disciplina. Prospectivas mostra 
novos modos de deseñar, construír e exercer. Busca descubrir os campos de 
traballo que debemos abrir para responder aos desafíos que temos por diante.

5.	 Estar aberta ao conxunto da profesión. A revista representa aos arquitectos 
que deseñan e constrúen, pero tamén a aqueles que ensinan e investigan, que 
fotografían e divulgan. Todos os colexiados poden participar mediante unha 
Open Call de selección de obras.

6.	 Ser accesible e estar aberta á cidadanía. Orientada a intervir no debate 
social, a revista busca chegar ao conxunto da cidadanía. O seu deseño resoa 
cos códigos das revistas de divulgación xeral, e o ton dos reportaxes busca 
conectar co gran público. As nosas redes sociais manteñen vivo o debate ao 
longo de todo o ano.

4. URBANIDADES
O número 36 de Obradoiro estará encadrado na temática: Urbanidades.

Falar hoxe de urbanidades implica asumir que a cidade, tal e como foi entendida durante 
boa parte do século XX, xa non é suficiente para explicar os modos actuais de 
habitar, producir, desprazarse ou vencellarse ao territorio. As urbanidades non 
constitúen unha condición única nin estable, senón un conxunto de situacións, 
tensións e prácticas que se manifestan de maneira diversa segundo os 
contextos, as escalas e as xeografías. Máis que unha forma urbana concreta, 
as urbanidades describen hoxe un campo de relacións territoriais no que se 
entrecruzan mobilidades, infraestruturas, economías, paisaxes produtivas e 
modos de vida. 

Este número 36 de Obradoiro entende a urbanidade como fenómeno plural, cambiante 
e situado. Non como un modelo pechado, senón como un campo aberto de 
observación, proxecto e conflito. Fronte á cidade compacta idealizada, fronte 
á periferia entendida só como problema, fronte ao rural lido unicamente desde 
a nostalxia ou o abandono, este encara as zonas intermedias, as marxes e os 
espazos híbridos onde hoxe se xoga boa parte do futuro territorial. 

Neste contexto, Galicia aparece non como un caso periférico, senón como un territorio 
intensamente contemporáneo. A súa estrutura dispersa, a relación histórica 
entre vilas e territorio, a presenza simultánea de dinámicas metropolitanas 
e rurais, ou a importancia das infraestruturas e das paisaxes produtivas 
converten o país nun laboratorio para pensar as transformacións do urbano no 
século XXI. A dispersión urbana, a relación cidade-mar, o peso do patrimonio 
industrial, a vivenda colectiva ou os baleiros habitados non son anomalías 
locais, senón expresións particularmente claras de debates globais sobre a 
urbanización contemporánea.

5. MATERIAL A PRESENTAR
Este Open Call é unha convocatoria pública de proxectos, á cal se poden presentar 

Obras ou Planes Urbanísticos rematados entre o 1 de xaneiro de 2021 e o 1 
de xaneiro de 2026. Os traballos deberán ser presentados polos estudos de 
arquitectura autores, a través do formulario de presentación habilitado neste 
enlace. O contido constará de:

1.	 Ficha Técnica

•	 Título do proxecto
•	 Nome do estudo
•	 Autores da obra
•	 Colaboradores
•	 Datos de contacto
•	 Localización
•	 Promotor
•	 Data de inicio/finalización

2.	 Material Gráfico

•	 Ata 10 fotografías (exteriores, interiores, contexto, detalles, etc.).  
Formato do arquivo: JPEG, 1 Mb máx. por imaxe. 

•	 Ata 2 planos de Emprazamento en relación coa súa urbanidade e contexto. 
Formato do arquivo: JPEG, 1 Mb máx. por imaxe. 

•	 Ata 10 debuxos da Obra ou Plan Urbanístico (localización, planta, sección, 
detalles, etc.) 
Formato do arquivo: JPEG, 1 Mb máx. por imaxe.

3.	 Memoria

•	 Descrición xeral 
Exemplo: Localización, contexto, ideación, construción, escala, materiais, 
etc. Máx.: 1.000 caracteres (aproximadamente 150 palabras)

•	 Descrición do seu impacto urbano (temática do presente número). 
Mobilidade, conectividade, infraestrutural, dotacional, xentrificación, 
mellora da calidade urbana, impacto social e cultural,  evolución dun 
contexto particular, etc.  
Máx.: 1.000 caracteres (aproximadamente 150 palabras)

4.	 Dereitos de reprodución

•	 Encher e asinar dixitalmente o Anexo I, en PDF, adxunto ao final desta 
convocatoria. 
Nome do arquivo: NomeEstudio_anexo

https://form.jotform.com/260781644909972

6. PROXECTOS SELECCIONADOS
Os autores seleccionados deberán proporcionar ao equipo editorial calquera documento 

adicional que sexa necesario para explicar o proxecto. Estes documentos poden 
incluir debuxos, fotografías, materiais de arquivo, entre outros, e se definirán 
en conversación co equipo editorial. En calquera caso, os editores resérvanse 
o dereito de seleccionar todos os materiais presentados e de harmonizar 
gráficamente o contido.

Toda a documentación presentada a esta convocatoria, así como calquera material 
adicional que se poida proporcionar para a exposición, estará exenta de 
dereitos de reprodución en calquera formato ou medio. Isto inclúe a difusión do 
contido da revista Obradoiro tanto en formato físico como dixital (páxinas web, 
redes sociais, etc.), así como nas súas exposicións. Para iso, os autores deberán 
cubrir e asinar o Anexo I ao final desta convocatoria.

Os estudos/autores seleccionados comprométense a entregar toda a documentación 
requirida antes da data límite (30 de abril de 2026).

7. XURADO
A selección de proxectos realizarase mediante criterios de adecuación ao proxecto 

editorial do presente número: Urbanidades. O xurado estará composto por:

•	 Lucía Millet (Cierto Estudio) 
Arquitecta de prestixio no campo das urbanidades.

•	 Luis Palacios (Arenas Basabe Palacios) 
Arquitecto de prestixio no campo das urbanidades. 

•	 Manuel Bouzas 
Director editorial de Obradoiro: Prospectivas.

•	 María Fandiño 
Directora editorial de Obradoiro: Prospectivas.

•	 Roi Salgueiro 
Director editorial de Obradoiro: Prospectivas.

•	 Teresa Sánchez 
Directora editorial de Obradoiro: Prospectivas.

8. PRAZO
O prazo de envío de propostas remata o 30 de abril de 2026 ás 23:59 CET. O xurado 

comunicará a súa decisión nas semanas posteriores á recepción da 
documentación.

9. ACEPTACIÓN DAS BASES
A participación neste concurso implica a aceptación das súas bases. 

10. ASPECTOS LEGAIS E 
INCOMPATIBILIDADES

As obras de arquitectura ou planes urbanísticos realizados polos compoñentes do 
Xurado, do proxecto editorial, así como polos arquitectos asociados e familiares 
en primeiro grao, quedan excluídos da selección deste número.

Todos os datos facilitados a través de formularios en soporte papel, formularios 
electrónicos e/ou mediante correo electrónico serán tratados con estrita 
confidencialidade de acordo coa Lei Orgánica 15/1999, do 13 de decembro, de 
Protección de Datos de Carácter Persoal.

Os candidatos que se presenten á selección responderán, en calquera caso, da 
veracidade dos datos facilitados, reservándose Obradoiro o dereito de excluír 
a todo aquel que facilitase datos falsos, sen prexuízo das demais accións que 
procedan en Dereito

11. INFORMACIÓN E CONSULTAS
As consultas remitiranse por correo electrónico á secretaria permanente da 

revista durante o periodo no que o prazo de presentación este aberto: 
revistaobradoiro@coag.es. 



Anexo I: 	 Dereitos de Reproducción

D. / Dna. 							       , con DNI:
e domicilio en							       , actuando en:

	 Nome propio
	
	 En representación de 					     , con CIF: 		
	 e domicilio en 							     

Declara/n ser titular dos dereitos de autor e/ou posuír as autorizacións necesarias 
para permitir o uso do material referido ou anexado, e outorga á Revista Obradoiro 
autorización expresa para a súa utilización e publicación no número 36 da revista, tanto 
en formato impreso como en accións de promoción e comunicación asociadas.

Esta autorización esténdese igualmente a materiais promocionais e de divulgación 
da obra, así como á súa difusión a través doutros medios de comunicación, incluíndo 
a páxina web do COAG e os perfís oficiais da revista en redes sociais. As imaxes 
ou materiais achegados poderán ser adaptados polo equipo editorial da revista ás 
características específicas de cada medio ou soporte.

Ao asinar este documento, o/a titular garante ser o/a único/a posuidor/a dos dereitos 
aquí concedidos, asegurando que o material referido non infrinxe dereitos de autor, 
de propiedade intelectual nin de terceiros, e autoriza a súa utilización nos termos 
anteriormente expostos.

Solicítase, ademais, a confirmación do nome do titular dos dereitos de autor que debe 
constar como entidade autorizadora. Calquera mención obrigatoria de crédito deberá 
ser indicada de maneira completa e precisa.
En 					     , a 			    de 2026

Asinado electronicamente polos declarantes:

